
KOMISIONERI PËR MBROJTJEN NGA DISKRIMINIMI 
 

Nr.______ Prot.                         Tiranë, më  ____.____. 2025 

 

 V E N D I M  

Nr. 52,   Datë 06.03. 2025 

 

Komisioneri për Mbrojtjen nga Diskriminimi, bazuar në nenin 32, pika 1, gërma “a”, të ligjit Nr. 

10221, datë 04.02.2010 “Për Mbrojtjen nga Diskriminimi”, të ndryshuar 1 , mori në shqyrtim 

ankesën me Nr. 29 Regj, datë 05.02.2025, paraqitur nga z. F.A  kundër Drejtorisë së Përgjithshme 

të Policisë së Shtetit (në vijim DPPSH), në të cilën pretendohet diskriminim për shkak të gjendjes 

shoqërore. 

  

Në përfundim të shqyrtimit të ankesës, Komisioneri për Mbrojtjen nga Diskriminimi2,  

 

 

K O N S T A T O I: 

 

I. Parashtrimi i fakteve sipas subjektit ankues. 

 
Në ankesën e depozituar pranë Komisionerit, pala ankuese F.A , parashtron si më poshtë: 

“Unë, kërkuesi F.A  jam banor i fshatit Nikoliq të Njësisë Administrative Golaj, Bashkia Has.  

Unë kam qenë punonjës policie me gradën “Komisar”, me detyrë Shef Stacioni, në Stacionin e 

Policisë Kufitare Shishtavec, në Sektorin e Shërbimeve Operacionale dhe Hetimit në Drejtorinë 

Rajonale për Kufirin dhe Migracionin Kukës.  Në strukturat e Policisë së Shtetit, unë kam punuar 

përgjatë periudhës 1999-2014 duke kryer një sërë detyrash funksionale. 

Në vitin 2014, unë jam proceduar penalisht dhe pas hetimit e gjykimit, me vendimin nr.59, datë 

01.02.2017, të Gjykatës së Apelit Shkodër, unë jam deklaruar fajtor për veprën penale të 

 

1
 Në vijim do t’i referohemi me shkurtesën LMD. 

2Në vijim do t’i referohemi me shkurtesën Komisioneri. 

parashikuar nga neni 245/1 të Kodit Penal dhe jam dënuar me 1 vit burgim, dënim i pezulluar sipas 

nenit 59 të Kodit Penal, duke u vënë në provë për një periudhë 2-vjeçare. 

Dënimin e dhënë unë e kam përmbushur plotësisht, madje për shkak të personalitetit të mirë që kam 

gëzuar si dhe sjelljes korrekte tek Shërbimi i Provës, periudha 2-vjeçare e caktuar nga Gjykata 

është vlerësuar si e përfunduar para këtij afati sipas vendimit Nr. (1264) 344, dt. 24.10.2019 të 

Gjykatës së Rrethit Gjyqësor Kukës. 

Nga momenti që unë kam përfunduar edhe dënimin e dhënë, e deri në momentin që kam kërkuar 

para Drejtorisë së Përgjithshme të Policisë së Shtetit rikthimin (marrjen në punë në Policinë e 

Shtetit), kanë kaluar mbi 5 vjet, dhe mbi 10 vjet prej momentit që ndaj meje është marrë masa 

disiplinore “Përjashtim nga policia e shtetit”. Dhe me të drejtë, nga ana e Drejtorisë së 

Përgjithshme të Burgjeve është lëshuar Vërtetim i Gjendjes Gjyqësore Nr.18, dt. 06.01.2025 në të 

cilën përcaktohet statusi im “I Padënuar”. 

Gjithashtu, në momentin e paraqitjes së kësaj kërkese ankimore, unë rezultoj të jem pa procedim 

penal dhe pa çështje gjyqësore në proces, sipas vërtetimit nr. 6 prot., dt.06.01.2025 të Gjykatës së 

Shkallës së Parë të Juridiksionit të Përgjithshëm Kukës si dhe vërtetimit nr.8 prot., datë 06.01.2025 

të Prokurorisë pranë Gjykatës së Shkallës së Parë të Juridiksionit të Përgjithshëm Kukës.” 

Ankuesi parashtron se, me vendimin nr.49, datë 21.02.2025, Këshilli Vendor i Vlerësimeve të 

Propozimeve për Emërim në Drejtorinë Vendore për Kufirin dhe Migracionin Kukës, Departamenti 

për Kufirin dhe Migracionin, Drejtoria e Përgjithshme e Policisë së Shtetit, ka vendosur të ndërpresë 

procedurën për rikthimin e tij në strukturat e Policisë së Shtetit, mbështetur vetëm në parashikimin 

e bërë në nenin 117/4 të ligjit nr.82/2024 “Për Policinë e Shtetit”, duke i bërë një interpretim të 

ngurtë vetëm kësaj dispozite, dhe jo një interpretim të zgjeruar dhe të lidhur me parashikimet ligjore 

të neneve 15, 17, 18 të Kushtetutës. Ankuesi parashtron se: 

- Dispozitat e sipërpërmendura të Kushtetutës së Republikës së Shqipërisë, e përjashtojnë 

trajtimin në mënyrë të pabarabartë të shtetasve që gëzojnë liritë themelore, që gëzojnë trajtim 

të barabartë përpara ligjit. 

- Statusi i tij është i njëjtë me çdo shtetas shqiptar që kërkon të futet rishtazi në strukturën e 

Policisë së Shtetit, sepse ai është me status “I Padënuar”. 

- Instituti i rehabilitimit të të dënuarit, parashikuar në nenin 68, të Kodit Penal, vlen për çdo 

shtetas shqiptar pa dallim. 

- Në ndjekje të frymës së dispozitave Kushtetuese, vijnë edhe Konventat Ndërkombëtare të të 

Drejtave e Lirive Themelore të Njeriut që janë ratifikuar nga shteti Shqiptar. 

Ankuesi parashtron se, akti administrativ i Drejtorit të Përgjithshëm të Policisë së Shtetit, bie në 

kundërshtim edhe me ligjin nr. 10221, datë 04.02.2010 “Për Mbrojtjen nga Diskriminimi”, pasi  në 

këtë mënyrë  do të jetë gjithë jetën i diskriminuar, sepse: 

- Është vendosur në një pozitë të padrejtë dhe të pabarabartë me shtetasit e tjerë, që gëzojnë të 

njëjtin status gjyqësor “I Padënuar”; 

- Është vendosur përpara një diskriminimi të tërthortë që nënkupton, formën e diskriminimit që 

ndodh kur një dispozitë, kriter apo praktikë, e paanshme në dukje, e ka vendosur një person ose 

grup personash në kushte jo të favorshme, në lidhje me shkaqet e parashtruara në nenin 1 të 

ligjit, në raport me një tjetër person ose grup personash, si dhe kur kjo masë, kriter a praktikë, 

nuk justifikohet objektivisht nga një synim i ligjshëm, ose kur mjetet e arritjes së këtij synimi, 

ose nuk janë të përshtatshme, ose nuk janë të domosdoshme dhe në përpjestim të drejtë me 

gjendjen që e ka shkaktuar atë; 

- Diskriminimi qëndron në trajtimin e ndryshëm për shkak të gjëndjes shoqërore, pasi është “i 

përjashtuar nga policia”. Gjendja shoqërore, është baza për mbrojtje e cila lidhet me origjinën 

e personit, lidhshmërinë e tij me ndonjë profesion të caktuar, me statusin e tanishëm ose të 

mëparshëm të një të burgosuri, ...., etj. Gjendja shoqërore i referohet dhe ndonjë tipari personal 

të cilin ka, ose supozohet se ka, ose me statusin në shoqëri që mund ti përkasë një grupi të 

caktuar shoqëror. Ky kriter mbron personat që janë të pafavorizuar për shkak të pozitës së tyre 

socio-ekonomike në shoqëri; 

- Pra, ankuesi pretendon se trajtohet nga Drejtoria e Përgjithshme e Policisë së Shtetit, si një 

person me veçori të ndryshme që i përkasin një grupi personash të parashenjuar për tu 

diskriminuar përgjatë gjithë jetës; 

- Instituti i rehabilitimit, përfshin të gjithë personat e dënuar për një vepër penale, dhe në 

momentin që ata vlerësohen të rehabilituar, ky status vlen njësoj për çdo person, i cili gëzon të 

drejtën e kërkimit të një pune dhe të fitimit të vendit të punës në rast se plotëson kriteret 

profesionale-akademike për atë vend pune. 

Ankuesi parashtron se, masa disiplinore e dhënë ndaj tij në vitin 2014, si çdo masë disiplinore e 

parashikuar në ligjet e posaçme, kanë afatet e tyre të parashkrimit. Në kushtet kur vetë dënimi penal 

i dhënë ndaj personit ka një afat rehabilitimi, që i mundëson të dënuarit rikthimin në statusin e 

mëparshëm, duke u quajtur person “I Padënuar”, është e palogjikshme dhe e padrejtë trajtimi 

diskriminues nga DPPSH, duke u trajtuar kërkesa e tij mbi një interpretim të ngurtë të vetëm një 

dispozite ligjore, e pa lidhur në tërësi me mbrojtjen ligjore që ankuesi gëzon nga Kushtetuta, 

Konventa Evropiane e të Drejtave të Njeriut, ligji nr.10221, dt. 04.02.2010 “Për Mbrojtjen nga 

Diskriminimi”, Kodi Penal. 

Ankuesi pretendon gjithashtu se është trajtuar pa të drejtë mbi bazë edhe të ligjit të vitit 2024 “Për 

Policinë e Shtetit”, i cili ka pësuar ndryshime që nuk kanë qenë në ligjet e mëparshme funksionale. 

Sipas tij, ligji aktual nuk mund të ketë fuqi prapavepruese për masat disiplinore të dhëna ndaj ish 

punonjësve të policisë së shtetit para hyrjes në fuqi të ligjit aktual. Trajtimi i ankesës duhet të ishte 

bërë mbi bazë të ligjeve në fuqi në momentin që është dhënë masa disiplinore ndaj tij.  

Ankuesi plotësoi ankesën duke depozituar3 kopje të vendimit nr.49, datë 21.01.2025, të Këshillit 

Vendor të Vlersimit të Propozimeve për Emërim, në Drejtorinë Vendore të Kufirit dhe Migracionit  

Kukës. 

 
3 Administruar pranë Komisionerit me nr. 255/2 prot, datë 25.02.2025. 

Përfundimisht pala ankuese kërkon nga Komisioneri, konstatimin e diskriminimit të tërthortë ndaj 

ankuesit F.A  nga DPPSH. 

 

 

II. Nga shqyrtimi paraprak i ankesës, u konstatua se:  

Komisioneri mori në shqyrtim ankesën bazuar në kompetencën e parashikuar nga neni 32, pika 1, 

shkronja “a”, të LMD, ku parashikohet: “1. Komisioneri ka kompetencë: a) të shqyrtojë ankesat 

nga personat ose grupet e personave që pretendojnë se janë diskriminuar, siç parashikohet në këtë 

ligj dhe në ligjin “Për barazinë gjinore në shoqëri;” 

 

Ligji nr.10 221/2010 “Për Mbrojtjen nga Diskriminimi”, i ndryshuar (LMD), garanton mbrojtje nga 

diskriminimi bazuar në një listë të hapur shkaqesh, duke parashikuar në nenin 1 të tij se: “Ky ligj 

rregullon zbatimin dhe respektimin e parimit të barazisë dhe mosdiskriminimit në lidhje me racën, 

etninë, ngjyrën, gjuhën, shtetësinë, bindjet politike, fetare ose filozofike, gjendjen ekonomike, 

arsimore ose shoqërore, gjininë, identitetin gjinor, orientimin seksual, karakteristikat e seksit, 

jetesën me HIV/AIDS, shtatzëninë, përkatësinë prindërore, përgjegjësinë prindërore, moshën, 

gjendjen familjare ose martesore, gjendjen civile, vendbanimin, gjendjen shëndetësore, 

predispozicionet gjenetike, pamjen e jashtme, aftësinë e kufizuar, përkatësinë në një grup të 

veçantë, ose me çdo shkak tjetër.”.  

Diskriminimi përkufizohet nga LMD, në nenin 3, pika 1, si: “Çdo dallim, përjashtim, kufizim ose 

preferencë, bazuar në cilindo shkak të përmendur në nenin 1 të këtij ligji, që ka si qëllim ose pasojë 

pengesën ose bërjen e pamundur të ushtrimit në të njëjtën mënyrë me të tjerët, të të drejtave e lirive 

themelore të njohura me Kushtetutën e Republikës së Shqipërisë, me aktet ndërkombëtare të 

ratifikuara nga Republika e Shqipërisë, si dhe nga ligjet në fuqi”.  

Në bazë të nenit 7, të LMD, mbrojtja nga diskriminimi garantohet ndaj çdo veprimi ose mosveprim 

të autoriteteve publike ose të personave fizikë a juridikë që marrin pjesë në jetën dhe sektorët 

publikë ose privatë, që krijojnë baza për mohimin e barazisë ndaj një personi apo grupi personash, 

ose që i ekspozon ata ndaj një trajtimi të padrejtë dhe jo të barabartë, kur ata ndodhen në rrethana 

të njëjta ose të ngjashme, në krahasim me persona të tjerë ose grupe të tjera personash.  

Pasi shqyrtoi ankesën e paraqitur dhe pretendimet e ngritura nga pala ankuese, Komisioneri 

konstaton se: 

Ankuesi F.A , ka qenë punonjës policie dhe ka punuar në strukrurat e Policisë së Shtetit përgjatë 

periudhës 1999-2014, ku ka kryer detyra të ndryshme funksionale. Detyra e fundit funksionale e 

mbajtur prej ankuesit ka qenë Shef Stacioni, në Stacionin e Policisë Kufitare Shishtavec, në 

Sektorin e Shërbimeve Operacionale dhe Hetimit, në Drejtorinë Rajonale për Kufirin dhe 

Migracionin Kukës. 

 

Me urdhrin nr.27/3, datë 01.09.2014 “Për përjashtimin nga Policia e Shtetit të një punonjësi 

policie”, të Drejtorit të Përgjithshëm të Policisë së Shtetit, ankuesi është përjashtuar nga Policia e 

Shtetit me motivacionin “ndëshkuar me masën disiplinore të përjashtimit nga policia”, për kryerjen 

e shkeljeve të rënda disiplinore “Fshehje, ndryshim ose asgjësim i dokumenteve zyrtare në formë 

shkresore ose elektronike”, “Përdorimi i detyrës si punonjës policie për interes privat” dhe “Shkelje 

ose mosushtrim i kompetencave të policisë”, parashikuar nga pikat 2, 10 dhe 12, të nenit 11, të 

Rregullores së Disiplinës së Policisë së Shtetit. Ankuesi nuk rezulton që të ketë kundërshtuar 

gjyqësisht urdhrin për përjashtimin e tij nga policia e shtetit. 

 

Me vendimin nr.59, datë 01.02.2017, të Gjykatës së Apelit Shkodër, ankuesi është deklaruar fajtor 

për kryerjen e veprës penale “Ushtrim i ndikimit të paligjshëm nga personave që ushtrojnë 

funksione publike”, parashikuar nga neni 245/1-2 të Kodit Penal dhe është dënuar me 1 vit burgim. 

Në aplikim të nenit 59, të Kodit Penal është urdhëruar pezullimi i ekzekutimit të dënimit me burgim, 

duke e vendosur në periudhë prove. Me vendimin nr.344, datë 24.10.2019, të Gjykatës së Rrethit 

Gjyqësor Kukës, është vendosur përfundimi para afatit i periudhës së provës, të caktuar për 

ankuesin me vendimin nr. 59, datë 01.02.2017, të Gjykatës së Apelit Shkodër. 

 

Në bazë të Vërtetimit të Gjendjes Gjyqësore, me nr 15, datë 06.01.2025, lëshuar nga Drejtoria e 

Përgjithshme e Burgjeve, ankuesi figuron me gjendje gjyqësore “i padënuar”. 

 

Ankuesi i është drejtuar Drejtorisë Vendore për Kufirin dhe Migracionin Kukës me kërkesën me 

nr.70, datë 20.01.2025, nëpërmjet të cilës ka kërkuar që të rikthehet në strukturat e Policisë së 

Shtetit. Pas marrjes në shqyrtim të kësaj këkrese, me vendimin nr.49, datë 21.02.2025, Këshilli 

Vendor i Vlerësimit të Propozimeve për Emërim, në Drejtorinë Vendore për Kufirin dhe 

Migracionin Kukës, ka vendosur: “Të ndërpresë procedurat për rikthim në strukturat e Policisë së 

Shtetit, për z.F.M. Ai, pasi me urdhrin nr.27/3, datë 01.09.2014, të Drejtorit të Përgjithshëm të 

Policisë së Shtetit, përjashtohet nga Policia e Shtetit me motivacionin “Ndaj tij merret masa 

disiplinore përjashtim nga policia”, gjë e cila bie në kundërshtim me pikën 4, të nenit 117, 

“Rikthimi në Policinë e Shtetit”, të ligjit nr.82/2024 “Për Policinë e Shtetit”. 

 

Ankuesi i është drejtuar Komisionerit me ankesën objekt shqyrtimi duke pretenduar se vendimi 

nr.49, datë 21.02.2025, i Komisionit Vendor të Vlerësimeve të Propozimeve për Emërim, në 

Drejtorinë Vendore për Kufirin dhe Migracionin Kukës, e vendos atë në pozita diskriminuese për 

shkak të gjendjes shoqërore,  si  “i përjashtuar nga policia” 

 

Parimi i shtetit të së drejtës, nënkupton veprimin e të gjitha institucioneve shtetërore sipas të drejtës 

në fuqi, si dhe supremacinë e Kushtetutës ndaj akteve të tjera normative. Çdo organ në një shtet të 

së drejtës duhet të veprojë për aq sa i lejon Kushtetuta dhe ligji, duke mos i tejkaluar kufijtë e 

përcaktuar prej tyre. Në këtë kuptim, çdo institucion shtetëror duhet të ketë të përcaktuar qartë 

fushën e kompetencave të veta, brenda të cilave është i autorizuar të veprojë në përputhje me 

kërkesat kushtetuese dhe ligjore (shih Vendimin nr. 15, datë 15.04.2010, vendimin nr.22, datë 

24.04.2015, vendimin nr. 2 datë 18.01.2017 të Gjykatës Kushtetuese). Asnjë organ apo institucion 

tjetër, në përbërje ose jo të një prej tri pushteteve nuk mund të ndërhyjë në trajtimin dhe zgjidhjen 

e çështjeve, që sipas rastit, do të përbënin objektin qendror të veprimtarisë së organeve apo 

institucioneve të tjera kushtetuese (shih vendimet e Gjykatës Kushtetuese nr. 19, datë 03.05.2007, 

nr. 11, datë 02.04.2008, vendimi nr. 25, datë 05.12.2008). 

Në bazë të Kushtetutës së Republikës së Shqipërisë, Gjykata Kushtetuese është autoriteti i vetëm 

që bën interpretimin përfundimtar të Kushtetutës. (Neni 124, i Kushtetutës). Në referim të nenit 

131, të Kushtetutës së Republikës së Shqipërisë, Gjykata Kushtetuese, është institucioni i cili 

vendos në lidhje me pajtueshmërinë e ligjit me Kushtetutën ose me marrëveshjet ndërkombëtare. 

Komisioneri për Mbrojtjen nga Diskriminimi, është një institucion i ngarkuar nga ligji për të 

siguruar mbrojtjen efektive nga diskriminimi dhe nga çdo formë sjelljeje që nxit diskriminimin. 

(neni 21, i LMD) Komisioneri është i pavarur në ushtrimin e detyrës dhe u nënshtrohet vetëm 

Kushtetutës dhe ligjit (neni 22, i LMD), ndërsa kompetencat e Komisionerit për Mbrojtjen nga 

Diskriminimi, parashikohen nga neni 32, i LMD.  

Në këtë mënyrë, baza dhe kufiri në ushtrimin e kompetencave për Komisionerin, janë Kushtetuta 

dhe ligjet në fuqi. Komisioneri ka kompetencë që të shqyrojë ankesat nga personat ose grupet e 

personave që pretendojnë se janë diskriminuar; të shqyrtojë ankesat nga organizatat që kanë një 

interes legjitim, qoftë kur ato pretendojnë diskriminim në emër të një individi ose  grupeve të 

individëve, ashtu edhe kur pretendojne diskriminim që lidhet me interesa kolektive; të kryejë hetime 

kryesisht pas marrjes së informacionit të besueshëm për shkelje të këtij ligji; por në çdo rast, 

ushtrimi i këtyre kompetencave bëhet në përputhje me Kushtetutën dhe ligjet në fuqi. Një ligj i cili 

vjen në kundërshtim me parimin e barazisë dhe mosdiskriminimit, është një ligj i cili nuk është në 

përputhje me Kushtetutën, por gjykimin dhe vlerësimin për një gjë të tillë mund ta bëjë vetëm 

Gjykata Kushtetuese, si i vetmi autoritet i autorizuar nga Kushtetuta për të vendosur në lidhje me 

pajtueshmërinë e një ligji me Kushtetutën. 

Rezulton se, vendimi nr.49, datë 21.01.2025, i Këshillit Vendor të Vlerësimit të Propozimeve për 

Emërim, në Drejtorinë Vendore për Kufirin dhe Migracionin Kukës, nëpërmjet të cilit janë 

ndërprerë procedurat për rikthimin e ankuesit në strukturat e Policisë së Shtetit, është marrë bazuar 

në pikën 4, të nenit 117 “Rikthimi në Policinë e Shtetit”, të ligjit nr.82/2024 “Për Policinë e Shtetit.”  

Neni 117 “Rikthimi në Policinë e Shtetit”, përcakton:  

“Neni 117 

Rikthimi në Policinë e Shtetit 

 

1. Një person rikthehet në Polici kur nuk ekziston më pengesa ligjore, e përcaktuar në shkronjat 

“b” deri në “ë” të pikës 2 të nenit 116, për lirimin e tij. 

2. Rikthimi në Policinë e Shtetit bëhet me konkurrim dhe vetëm kur për grada të caktuara ka akoma 

kuota të lira. 

3. Personi që rikthehet në Policinë e Shtetit brenda një periudhe 2-vjeçare emërohet në funksione 

me gradën që ka pasur në kohën e lirimit. Personi që rikthehet pas kalimit të afatit 2-vjecar i 

nënshtrohet konkurrimit për certifikimin e njohurive dhe emërohet në funksione që i korrespondojnë 

një grade më të ulët sesa grada që ka pasur në kohën e lirimit. Përjashtimisht, pavarësisht kalimit 

të afatit 2-vjeçar, personi rikthehet në funksione me gradën që ka pasur në kohën e lirimit kur 

punonjësi i policisë është larguar për shkak të dorëheqjes dhe legjislacioni i posaçëm që rregullon 

marrëdhëniet e punës i njeh të drejtën të rikthehet në funksione me gradën që ka pasur në kohën e 

lirimit. 

4. Punonjësi i policisë i përjashtuar nuk rikthehet në Policinë e Shtetit, përveç rasteve kur gjykata 

në vendimin e saj shprehet për rikthimin e tij në detyrë.” 

Ankuesi pretendon se, vendimmarrja për të ndërprerë procedurën për rikthimin e tij  në Policinë e 

Shtetit, nëpërmjet urdhrit nr.49, datë 21.02.2025 të Këshillit të Vendor të Vlerësimit të Propozimeve 

për Emërim, në DVKM Kukës është marrë duke i bërë një interpretim të ngurtë vetëm nenin 117, 

të ligjit ligjit nr.82/2024 “Për Policinë e Shtetit” dhe jo një interpretim i zgjeruar i kësaj dispozite 

në harmoni me nenet 115, 17 dhe 18 të Kushtetutës.  

Sipas ankuesit vendimi nr. 49, datë 21.02.2025, i Këshillit Vendor të Vlerësimit të Propozimeve 

për Emërim, në DVKM Kukës, e vendos atë në një pozitë të padrejtë dhe të pabarabartë për shkak 

të gjendjes së tij shoqërore si “i përjashtuar nga policia” në raport më shtetasit e tjerë që gëzojnë 

statusin gjyqësor “i padënuar” me të cilët ai ndodhet në të njëjtat kushte, pasi dënimi i tij është 

parashkruar dhe gjendja e tij gjyqësore figuron “i padënuar”. Në kushtet kur vetë dënimi penal i 

dhënë ndaj personit ka një afat rehabilitimi, që i mundëson të dënuarit rikthimin në statusin e tij të 

mëparshëm duke e konsideruar person “të padënuar”, trajtimi i tij është diskriminues pasi masa 

disiplinore e dhënë ndaj tij në vitin 2014, si çdo masë disiplinore e parashikuar në lidhet e posaçme, 

kanë afatet e tyre të parashkrimit.  

Neni 117,  i ligjit nr.82/2024 “Për Policinë e Shtetit” lejon  një person që ka qenë punonjës policie 

të rikthehet në strukturat e Policisë së Shtetit.  Ndërsa pika 4, e nenit 117,  vendos ndalime për 

rikthimin në Policinë e Shtetit të personave që janë përjashtuar, përveç rasteve kur gjykata në 

vendimin e saj shprehet për rikthimin e tyre në detyrë.  Pra, një person i cili ka qenë punonjës 

policie, por i janë ndërprerë marrëdhëniet e punës duke u përjashtuar nga policia, mund të rikthehet 

në Policinë e Shtetit, vetëm nëse ka një vendim gjykatë që ka disponuar për rikthimin e tij në detyrë.    

 

Referuar fakteve dhe rrethanave të çështjes në shqyrtim, rezulton se ankuesi ka qenë punonjës 

policie të cilit i janë ndërprerë marrëdhëniet e punës me Policinë e Shetit duke u përjashtuar nga 

Policia e Shtetit me motivacionin “ndëshkuar me masën disiplinore të përjashtimit nga policia”. 

Nga informacioni dhe aktet e administruara, nuk rezulton që ankuesi të ketë kundërshtuar gjyqësisht 

urdhrin nr.27/3, datë 01.09.2014, të Drejtorit të Përgjithshëm të Policisë së Shtetit, për përjashtimin 

e tij nga Policia e Shtetit. Në këto kushte nuk rezulton që të ketë një vendim gjykate që shprehet 

për rikthimin në detyrë të ankuesit. Në referim të nenit 117, pika 4, të ligjit nr.82/2024 “Për Policinë 

e Shtetit”, ankuesi ndodhet në kushtet e ndalimit ligjor për të vijuar procedurën e rikthimit në 

Policinë e Shtetit. 

 

Komisioneri vlerëson se, në rastin konkret të pikës 4, të nenit 117, të ligjit nr. 82/2024 “Për Policinë 

e Shtetit”, nuk jemi në kushtet e interpretimit të ngurtë të dispozitës e për rrjedhojë të zbatimit të 

gabuar të ligjit, por të një kufizimi ligjor që vendoset nga dispozita e mësipërme, duke ndaluar 

personat që janë përjashtuar nga policia e shtetit për t’u rikthyer në strukturat e saj, përveçse në rast 

se ka një vendim gjykate që shprehet për rikthimin në detyrë. Në këtë rast pretendimi që ankuesi 

ngre përpara Komisionerit, në thelb ka të bëjë me faktin nëse pika 4, e nenit 117, të ligjit nr.82/2024 

“Për Policinë e Shtetit”, e vendos ankuesin në pozita diskriminuese për shkak të gjendjes shoqërore, 

pra për shkak se ndaj tij është marrë masa disiplinore “përjashtim nga policia e shtetit”. Në këtë 

mënyrë pretendimi i ankuesit lidhet me faktin nëse, pika 4, e nenit 117, të ligjit nr.82/2024 “Për 

Policinë e Shtetit” vjen në kundërshtim me parimin e mosdiskriminimit të parashikuar nga neni 18, 

i Kushtetutës. 

Komisioneri gjykon se, vlerësimi nëse një ligj është në kundërshtim me Kushtetutën e Republikës 

së Shqipërisë, është një kompetencë që Kushtetuta i’a ka njohur vetëm Gjykatës Kushtetuese dhe 

se asnjë institucion tjetër shtetëror, përfshi edhe Komisionerin për Mbrojtjen nga Diskriminimi, i 

cili nuk mund të marrë në shqyrtim një çështje, për të cilën nuk ka kompetencë dhe kur shqyrtimi i 

kësaj çështje është në kompetencën e një tjetër institucioni. 

Në përfundim të shqyrtimit paraprak të ankesës dhe bazuar në nenin 33, pika 4, germa “b”, të Ligjit 

nr.10221/2010 “Për Mbrojtjen nga Diskriminimi”, të ndryshuar, ku  përcaktohet se:“4. Ankesa nuk 

pranohet nëse: b) ................... është e papajtueshme me dispozitat e këtij ligji;.” Komisioneri arrin 

në përfundimin se, nuk përmbushen kriteret ligjore për pranimin e ankesës, të përcaktuara nga neni 

33, pika 4, gërma “b”, të ligjit nr. 10 221/2010 “Për Mbrojtjen nga Diskriminimi” dhe për rrjedhojë 

ankesa nuk duhet të pranohet për t’iu nënshtruar shqyrtimit të mëtejshëm. 

 

PËR KËTO ARSYE : 

Bazuar  në nenin 32, pika 1, gërma “b” dhe nenin 33, pika 4, gërma “b”, të Ligjit nr.10 221/2010 

“Për Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi, 

 

V E N D O S I : 

1. Mospranimin e ankesës me Nr. 29 Regj, datë 05.02.2025, paraqitur nga ankuesi  F.A , pasi nuk 

përmbushen kriteret ligjore për pranimin e ankesës, sipas ligjit nr.10221/2010 “Për Mbrojtjen 

nga Diskriminimi”, të ndryshuar. 

 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni e këtij vendimi. 

                    

 KOMISIONERI 
          

                    Robert GAJDA 

Shkaku:   Gjendja shoqerore 

Fusha:   Punësim 

Lloji i vendimit:  Mospranim 

